
Хасям сютсяты хатlатан округ lоватан хуl 
веlпасlаты ёх емаh хатlат мантсат. Кашh 
хуl веlпасlаты пана ун кусяйт ёхтыlысат, 
хуl мосятты хоятат пеlа мойlапса ясаhан 
ястасат. Рупитты ёх ишакты нэпекатан 
юкантсайт па мойlаптасайт. Lорвош районан 
тампуш хуl мосятты мохет Аканьлейман, 
Lорвошан па Хашкуртан уйтантысат. 

Овс мув шимlаh мир ёх няврэ-
мата, там ван таlатан хоlна йи 
нётапса ох маты питса. Оlаh пуш 
вуза утаlтыты мантыйн, няврэм 
нийlъяh щёрас соlкувайн маlа. 
Щи нётапса ох ёша пайтты щи-
ран, ар таха эlты ант каншты, 
ар нэпек ант lэщатты ураhан, 
кентат верса. 

Ох ёша пайтты ураhан, няврэм 
lув, мосаh па аhкеl-ащеl, аl па 
lувеl энмаlтам хоят портаl хоща 
нётапса lэщатты верытаl. Заяв-
ление нэпек «Госуслуги» портал 

Асэван lапатlаюв, Тураман шавиlаюв!

Округ хуват ярсот пеlа хут хуl веl- 
пасlаты па ветхосьяh хуl lэсятты таха уl. 
Кат сёрс арат хуl веlпасlаты хоят рупитаl. 
Хасям вет таl сыс кашh таl хуl веlты ёх 
яh сёрс тонна хуl мосятlат.
Уйт lор тыlащ 10-мет хатаlан Lорвош 

куртан «Горковской» рыбозавода lуhтасты 
хоятат емаh хатlэl постасэl. Мойh, куртаh 
па хуl веlпасlаты ёх ар хуl веlты тахайт 
эlты яха уйтантысат. Няврэмlаl, рутlаl 
пиlан ёхтыlысат. 

Ханты хоятlув катра пора эlты хуl веlман 
уllат. Там хатl унты таlаh хоттэlатан 
си вер тувман рупитlат. Си хатаlан мет 
апраhшак, каркамшак хоятат ишакты 
нэпекатан постасайт па мойlаптасайт. 
Lув кутэlан Вячеслав Устинович Тояров, 
Lоркурт рыбоучастка lуhтасман уl. Мет 
воlаh нэпекан – Хон мув сельской хозяй-
ство Министерства эlты Почётной грамотайн 
юкантса.
Округ хуват вой-хуl веlпасlаты хоя-

тат ураhан яlпитам верат lэсятсайт. 
Хуl веlпасlаты ёх ияха ёхатмеl пуляh, 
Lорвош район утхот шоши мир верат 
туты хоятат, хопан яhхты порайн lу- 
матты жилетатан па хуl шарытты хо-
шапан масайт. 

Емаh хатlа ёхтам ёх кеша lэтотаh 
пасан lарпитыса, эпlаh хошъйиhк ка-
вартыса, каш па касапсайт lэсятысайт. 
Хуl веlпасlаты ёх кутан «Мет воlаh хуl 
веlпасlаты хоттэl» касапса верман ус. 
Оlаh тахая Вениамин Максимович па Ири-
на Константиновна Питласовhан этсаhан. 
Lув хольмаh моlтас таl хуl веlпасlыман 
рупитсаhан. Кашh касапсайн касты хоятат 
ишакты нэпекан па охан мойlаптасайт. 
Муh па хуl мосятты ёх хоятата па 

нэhата хошам ясаh китlув. Веськата 
уlаты, хоlапlын аршак хуlан ат хойlайт, 
рупатайн кентат ат манаl. Тумтак ёш, 
тумтак кур! 

Альбина Тырлина ханшам потар

Оlаh таl маты нётты ох  

хуват: www.gosuslugi.ru/680657/1/form 
китты мосаl. Охlаl мохты ох 
тайты «Мир» карточкая ёхатlат. 
Няврэм щи порайн туп охан 

маlа, хун lув:
•Еlпи тамащ ох нётапса ант 

вуйlыйс;
•Тампуш очно щиран утаlтыты 

вуса па вуз хуват щимащ пар-
тапса этас;
•Муh округеван ашкуlа ет-

шас, муй па ашкуlа-интернатан 
утаlтыйс;
•Округеван уlты тахайl нэм 

нэпекаlан ханшман уl;

•Аhкеl-ащеl вуlы хотан 
касаlман, муй па вой-хуl веl- 
пасlаман уllат. Хоттэl ты- 
lащ вуты охеl шимlа хойl. 
Утаlтыты манам няврэм lув, 
муй па аhкеl, мосаh па ащеl 
шоши мир ёх хоята lуhтасаl.  
Там верат такlы няврэм нё-

тапса охан ант маlа. 
Заявление ханшты щир, «Об- 

разование»/«Высшее образова-
ние» Макс муй па «Госуслуги» 
портал хуват уйтты рахаl. 

Зоя Куртямова ханшам потар



        № 29 (1332) Уйт lор 18 хатl 2026 таl2 Мир верат

Хасям lапатан Lорвош 
район Ханты-Мужи куртан 
нийlхусмет этнографической 
экспедиция манас. Хольмаh 
пеlа няl няврэм «Живун» 
парк-музей хося яh хатlа 
актыlысайт.  

Тампуш Хон Петра вошан 
культуролога утаlтыты пох 
Никита Сергеевич Ребась па 
Пулhават вош колледжан утаl- 
тыты хуlам вожатой эви няв-
рэмат пиlан рупитсат. Си тум-
пийн, си куртан энмам, ин па 
Надым вошан каш верты хотан 
рупитты нэ Галина Михайловна 
Граблевская няврэмат вератты 
утаlтаты нэман тохи вохиlыса. 
Хоlна парк-музей хося пормас 
шавиты верат туты нэ Алла 
Васильевна Конева си хатlатан 
эвет па похат пиlан рупитас. 
Яh хатl сыс ихосьяh-няlхосьяh 

lоват няврэмат вуlы хотан 
муй иса верман усат. Сются-
ты тумпийн, утаlтыты урокан 
мийlысайт: ханты ясаhан потар-
ты утаlтасайт, ханты уlапсаев 
эlты потартсайт па пормасат 
этаlтысайт. Кашh хатl моlты 
хатlа постаман ус. Няврэмат ун 
хоятат па нётты энамты айlат 
ёх пиlан ар хорпи мастер-
классата, квестата, вантопсаята 
пиlтасисат. Вератты хоятат пи- 
lан арсыр пормасат версат.  
«Ма там куртан сэма питсам, 

тата энампсам. Хун ты вохсайм, 
шеhк аматсам. Там уйтантопсая 
ма оlаh пуш ёхтыlысам. Няв-

Тампуш, рупата пеlа утаl- 
тыты па lуh сессия яма мийм 
няврэмат губернатор нэмпи 
ох нётапса шитты верытlат. 
Щи кеша, утаlтыты муй па 
пирыйм рупата верат туты де-
партаментата унт lор тыlащ 
хащам хатl унты нэпекlаl 
китты мосаl. 

Округ ашкуlа меваl пос пиlан 
етшам, Волновахской округ 
эlты рупата пеlа утаlтыты 
эвет-похат, ащиlаl-аhкиlаl 
СВО харан уlты няврэмат, 
ин вузатан образование сирн, 
леккара па каш верты хоята 
хуlмет курсан утаlтыты айlат 
ёх, колледжатан па вузатан 
утаlтыты энамты ёх, маты 
отат иса «5», муй па «4» па 
«5» поса сессияеl етшаптасэl 
па касты харатан, исследова-

тельской, интеллектуальной 
рупатаятан lувиlаl шеhк яма 
альсэl, тамащ ох нётапса вуты 
верытlат. 
Овс мув шимlаh мир ёх 

няврэмат, хойтат вузатан па 
колледжатан утаlтыlат, щи-
мащ ох оlаh курс эlты вуты 
верытlат. Туп lувиlаlа ищи 
иса «5», муй па «4» па «5» 
поса утаlтыты мосаl.
Няврэмат китты нэпекlаl об-

разование, леккар, каш рупата, 
хот верат туты, шоши мир 
ёх па мув хорас ресурсат па 
экология округ департаментат 
комиссияйн вантlайт. Ашкуlа 
яма етшам няврэмат па хой-
тат, ащиlаl-аhкиlаl СВО хоща 
уllат, нэпекlаl утаlтыты верат 
туты округ департамент хоща 
китты верытlат. Шоши мир 
ёх няврэмат Овс мув шимlаh 

мир ёх департаментан нэпекlаl 
lаваllайт.  
Стипендия шитты нэпекат, 

утаlтыты верат туты округ де-
партамент сайтан вантты рахаl. 
Нох питам эвет па похат кашh 
тыlащ яh щёрас соlкувайн со-
хаптаты питlайт.
Тамащ ох нётапса 2020-мет 

таl эlты мийlыты питса. 
Тампуш, таl сессия юпийн 
хуlамсот пеlа няlъяh вет эви-
пох губернатор нэмпи стипен-
дия шитсат. Щиlта катсот пеlа 
яh хоят шимlаh мир ёх эlты 
ус. Нялъяh пеlа хут хоят иса 
«5» поса утаlтыйс. Хольмаh 
пеlа хуlам няврэм, ащиlаl-
аhкиlаl  вуlы хотан касаlман 
яhхlат па вой-хуl веlпасlаман 
уllат. 

Зоя Куртямова ханшам потар

Губернатор нэмпи нётапса

Ханты уlапсаев еllы тувман

рэмат ошаhат, муй иса уйтты, 
верантты lытlайт. Ма lувиlаlа 
альсам, хоты сак каратты, муй 
сирн ёнтасты, ханшет ёнтты 
мосаl. Ай хирыет, аканят ёнт-
сув. Хуl lоват эlты хорамат ка-
ратсув. Вантопса lэсятсам. Ёlта 
ёнтам ернасlам, сак лопасlам 
тутlысlам. Потартсаlам па аль- 
саlам, хоты ханты нэhат катра 
пора эlты верантты хошсат», – 
Галина Михайловна ястас. 
Алла Васильевна хуван «Жи-

вун» парк-музей хося рупитаl, 
ханты уlапсаев, щирlув-пищlув 
шеhк яма уятаl. Няврэмата 
ханты пормасат, емаh хатlат, 
уlапсаев эlты шеhк ар потар-
тас па этаlтас. Эвет па похат 
умасьlыман хуlантсат. Муй 

яh хатl сыс няврэмиет версат, 
муй вантсат, каматса ясаh lув 
ястас: «Кашh lуh парк хося 
ханты, саран, русь няврэмат 
ёхтыlыlат. Тахты эlты оllат, 
оlаh пуш вуlы хот, ханты хо-
тат, пормасат вантыlат. Хоlся 
ханты уlапса уйтlат. Вуlы 
тахтэт восьхемаlат. Lувиlаlа 
иса каш па иса умащ. 
Кашh пуш хасям хатаlан ван-

топса lэсятlув, няврэмат верам 
рупатайт этаlтыlув. Утаlтыйм 
ханты ясhат эlты потар шупи-
ет ханшсат. Ясhеl шеhк ант 
уятlэl. Вожатой эветан нёт-
сайт, яха нумассат. Тата уlтэl 
сыс няврэмат яма хухатlысат, 
навартсат. Вой-хуl веlты юш 
хуват апраhа кассат. Ар хорпи 

пормасат, сэсэт lэсятман усат. 
Ванты, кашh вой атэl сэсы тайl, 
па сирн мосятlа. Няврэмата по-
тарса па альса, маты пормас муй 
вой кеша верман уl.
Кашh хатl lув нэм тайс: унт 

хатl, вой хатl, тус ёш хатl, 
йис пора хатl… Похат па эвет 
иса моlты верман усат. Верант-
ты тумпийн, сютсясат, яксат, 
ёнтсат, пора яма хайсат».
Уйтантапсайlув ханты уlап- 

са сирн верман усат. Яh хатl 
сора хасяс, няврэмата каш уlты 
ус, ёхи манты ант lытсайт. Хой 
папуш ты ёхатты lэсятыйl, 
няврэмlан ханшlтыяlан, кашlы 
сита яна ант питаl. 

Альбина Тырлина ханшам потар 

Алёна Аляба няlмет пуш 
губернатор нэмпи нётапса 

ох шитас.    

Москва эlты нёхты хор вер-
ты ёх, «Ёрэмийм йис lэтотат» 
программа lэщатман, Пулhават 
воша ёхтыlысат. Lув Хон му-
вев хуват яhхlат па арсыр рут 
мир хоятат ёрэмиты lэтотат нох 
lэщатlат. 

Муй хорпи рут хоятат маты 
мув сыlатан уllат, хоты уllат 
па муй lэтот lэщатыlат, нёхты 
хораh потратан альlат. Иса щи 
эlты потартlат, мир хоятатан 
ат вантlайт па уйтlайт.
Хащам lапатан «Ключ» теле-

канал хоща яртьяh рупитты 
ёх хуlам хатl Пулhават во-
шан рупатаеl щиран усат. Кат 
хоят нёхты хор вуты хошап 
ещаlт айкеl версат, потартсат, 
муй хорпи хорам Ямал мува 
ёхтыlысат. Денис Богослав-
ский – lэтот каварты воlаh ху 
па Антон Зайцев – мир муват 
вантман яhхты ху. 
Катhан Овс мувеван шимlаh 

рут мир хоятlув lэщатыйм 
lэтотат мир lоват альты но-
мас понтсаhан. Щи кеша lын 
Пулhават леп уlты ур хотатан 
каматса хор версаhан. «Мув 
Тай» нэмпи хотвоlан Тама-
ра Семёновна Куйбина нэман 
lувиlаlа шийт сан пусаhан 
шашантысlы. Еllы па потар-
тас, хоты ханты уlапса там 
муван манаl.
Щи юпийн муh шоши юраh 

хоятlув этаlтысат, хоты lув 
касты lойlыlат. Денис Лон-
гортов па Юрий Лаптандер 
мойh ёх пиlан потрэмисат па 
альсат, хоты сахат туhа-щира 
тынщаh ёваlмиты мосаl, муй 
эlты верlа па хоты сахат lув 
сэвlа. Щаlта юх катна таlман 
юращты омпсыlысат. Мет 
lавартшак курама ухаl шоппи 
наварты ус.

Айкеlат

Йис lэвапса каншман

«Lух Авт» газета кашh lапат йи пуш этlыйl. 
Тухаl ишан, ёхаттаl унты таlаh lапат хащаl. Щи 
веран, сорашак айкеlат мощатты ураhан, нынан 
мосаl «Lух Авт» поныlыты айкеlат «ВКонтакте» 
па «Одноклассники» хоща мощатыты.
Щи ураhан там QR-код мохты lоhаты, па муh 

верыlыты айкеllува ханшlтыяты. Кимет веран, 
айкеl lуhатты тумпийн, щита рахаl ясаh ханшты, 
потран сама ки рахас – пос понты.
Муh па, нын вантам айкеllан эlты ищи нопсэв 

тыеl-тохеl поныlыlэв, вантlэв – мата айкеlат 
па муй эlты хоятат lуhатты lаhхаlат.
Тумтак ёшна, тумтак курна ханты мир уlапсаев 

ияха понасман еllы туlэв, ханты мир ясhев 
шавиlэв!

Сорашак айкеl мощатты ураhан
Там QR-код хуват 
lоhаты па вантаты, 
муйсыр нётопсайт 
СВО хоща уlты 

мохета маlайт. Щи 
тумпийн нэhlаlа, 

няврэмlаlа, 
аhкиlаlа па 
ащиlаlа ищи 

нётопса вуты рахаl.

ОБЪЯВЛЕНИЕ

– Хун касты верэв альты 
кеша ты вохсаюв, муh мохты 
кашащсув. Муhев lаварт антом, 
щи верэв утаlман тайlэв. Муh 
ищи мойh хоятlув иты мир 
lоватан яhхlув, туп касапсая-
та, – Денис Лонгортов ястас. 
– Хун lув хуlсэl, хоты Юра 
Лаптандер 444-мет пуш тынщаh 
сува ёваlмас, сэмlаl шеhк уна 
йисат. Хун lувиlаlа ястасув, 
хоты lув касты lайм 315 мет- 
рая юватсаllы, хащ иl ант 
омпсантсат. Мохты инщасты пит-
сат «Хоlща щи арат юр?» Муh 
lувиlаlа ястасув: «Няр хуl па 

няр нёхи lэвман уllув, щишан 
тумтак па юрhат».
Еша метам юпийн, мойh 

хоятlув ур хот lыпия вохсайт. 
Щита Тамара Куйбина этаlтас, 
хоты йис тэlан ураh щанька 
верыlыlа. Там порайн еша ёрэ-
маты питса, айlат ёх воlаh ант 
верыlыlат. Туп вуlы тащан 
яhхты ёх порайн шарытыlат. 
Мойh ёх умащlыман вантсат 
па ищи ураh щанька верты 
lойlысат. Щимащ эпlаh нянь 
lэlан па мохты юран ёхатlайн.
Нёхты хорат вуты шеф-

редактор Анна Неделько там 

мува оlаh пуш ёхатмаl па 
умащlыман потартас: «Муh 
нумассув, Овс мува манlув па 
щита ищкийн певlаюв. Пулhавта 
ёхатмеван, тохlаh хоп эlты 
ким этман, щикем ям lаlты 
ус. Хошам найh хатl lойс, 
шеhк умащ. Тата уlты шоши 
хоятат муh пеlаев шеhк ямат 
па самаhат. Там мува еlпи ант 
ёхтыlысув, умащlыман вант-
сув па хуlантсув. Муh кешаев 
«Сердце Арктики» нэмпи торт 
lэщатса. Lэтот каварты воlаh 
ху Денис щи рецепт ханшсаllы. 
Щи торт нёхты хора вуйман 
«Охота» ресторан хоща манме-
ван, яlпа нох lэщатсэв».
Телеканал «Ключ» хоща «Ёрэ-

мийм йис lэтотат» программа 
вантман, нумаlмияты, мосаh 
нын па моlты lэтот ёрэмиман 
тайlаты. Нох lэщататы, няврэ-
мата утаlтаман этаlтыяты.

Иван Сандрин ханшам потар

Там lапатан Елена Влади-
мировна Сибарева воlаh сэма 
питам хатlаl постас. Хантэт 
кутан кашh муван уйтlа. 
Ешауl хольмаh таl ванамаl, 
хоты lув нёхты хор айкеl 
lэщатман рупитаl.

Елена Владимировна Ващъё-
ханов куртан уйт lор тыlащ 
15-мет хатаlан 1976-мет таlан 
сэма питас. Маты хоттэl эlты 
lув уl, щи эlты каматса 
ясаh ястас: «Ма эви опращ 
нэмем Озелова. Ащем Влади-
мир Григорьевич, антем Зоя 
Васильевна. Ащем-антем вуlы 
тащ энмаlман па шавиман 
рупитсаhан. Нийl няврэм 
энмаlсаhан: вет эви па хуlам 
пох, ар пелак касаlты по-
райн сэма питсув. Муh иса 
Ващъёханов куртаh ашкуlайн 
утаlтысув. Lувеl етшаптамев 
юпийн, хойтат еllы утаlтыты 
мантсат, хойтат па ёlан рупит-
ты хащсат. 
Евгений ун яйем Пулhават 

вошн уl па рупитаl. Щи еlпи 
ищи ар таl ма итэман нёхты 
хораh айкеl верман рупитас. 
Нина опем па Мужи вошан 
уl, Lорвош район утхот шоши 
мир верат туты тахайн куща 
lаhкар нэhа рупитаl. Светла-
на апщем Ващъёханов куртан 
хатl сыс ай няврэмат шавиты 
хотан воспитателя уl. Таня 
апщием ищи куртан няврэмат 
тайты па шавиты хотан lэтот 
кавартаl. Галина опем хув 

Ханты уlапса альман

тэlан Надым вошан уl. Олег 
айшак яйем ащем-антем вер 
еllы туl. Кум шитман, муh 
иса lув хощаеl яhхиlыlув».
Ашкуlа етшам юпийн, Елена 

Ёмвоша еllы утаlтыты ма-
нас. Щита lув рущ па ханты 
ясаh утаlтаты нэhа утаlтыйс. 
Щи юпийн, 1998-мет таlан 
Пулhавта ёхтас. Шоши ханты 
ясhаl па уlапсайl яма уйтты 
ураhна «Ямал-Регион» нёхты 
хораh айкеlат верты тахая ру-
питты вохса. Щи таl эlты па 
ин там унты Овс мув ёх эlты 
айкеlат lэщатаl. Lув онтасан 
муh ханты ясhев, уlапсаев мир 
lоватан хуlантlа па вантlа.

Мет оlhа lув «Тут 
суlтам» нэмпи про-
грамма lэщатман па 
айкеl тувман рупитас. 
Щаlта па ван кутан 
«Онас» радюва переда-

ча хуват яlап айкеlат округев 
lоватан потартыйс. Еша пора 
хащман па рущ ясаhан айкеlат 
ищи lэщатты питас, ванты рущ 
мир хоятата ищи умащ вантты 
па хуlантты, хоты Овс мув мир 
хоятат уllат.
Рупатайl щиран lув кашh ай 

куртыета, веlпасlаты паната, 
вуlы тащ хотата па ун вошата 
яhхиlыйl. Хольмаh пеlа нийl 
таl рупитмаl сыс, Ямал мувеван 
ар пелак хоятатан уйтlа. «Зов 
тундры» нэмпи экспедицияя 
Кев lыпия яhхиlыйс. Щи эlты 
ун хораh потрат lэщатыйс.
Lэщатам нёхты хораh потарlаl 

арсыр касапсаята китыlыllы. 
2004-мет таlан «Сибирский 
тракт» межрегиональной фес- 
тиваль радиопрограмм хоща 
«Ас пухlаh ёх» нэмпи lэщатам 
потраl пиlан нох питас. Щи 
рупатайl шеhк ошаh па воlаh 

хоят Леонтий Тарагупта эlты 
lэщатман ус. Щи хоятэн ханты 
ясаh па йис уlапса щеhк яма 
уйтсаllы.
Еllы па 2021-мет таlан 

Хон мувев lоват «Многоликая 
Россия» касапсайн ван кутан 
этlыты «Овс хорамат» нёхты 
хораh потрат ураhна ияха ру-
питты ёхlаl пиlан оlаh места 
шитсат.
Нёхты хораh потарlаl тум-

пийн, Елена Сибарева рущ 
ясаhан ханшам нэпекат ханты 
ясhа толмащlаllы. Щиты, По-
становление от 23.02.2000 года 
№ 866 «О концепции развития 

коренных малочисленных 
народов Севера ЯНАО» 
ханты ясhа кератсаllы.
Елена Владимировна 

ийикеl Василий Дмитри-
евич пиlан Александра 
эвиеl энмаllаhан. Иса 
ханты ясhа утаlтаlэl. 
Кум шитман ОЦНК хоща 
«Овас мувие» арыты кол-
лектива яhхlатан. Там 
юбилей сэма питам хат- 
lаlан иса ван рутlаl па 
lухасlаl мойlап ясаh 
пиlан ёхтыlысат.  Еllы 
тумтак па ат уl па ханты 
ясhев еllы туl!

Иван Сандрин 
ханшам потар



5                                 № 29 (1332) Уйт lор 18 хатl 2026 таl  5Касты щират

Мет оlhа актащам мир Йиhк Уртэва пой-
кащсат. Щаlта Югра мув куща ху Руслан 
Кухарук вуща верас: 
– Там ай хопаh касапса – щит йис пора 

вунш эlты шоши мира мет мосты вер, 
ванты, lув йис тэlан ай хопатан яhхсат. 
25-мет оl ёхlы мет сыры там касапса 
lэщатам ёха ун пумащипа ястаlам. Щи 
хоятат кутан Анатолий Прокопьевич Ка-
уртаев – Конда ёхан охаль ики. Там ай 
хопаh касапса ищи яма ат манаl!
Щи юпийн имохты хопаh касапса оlhитас. 

Мет сыры икет, щаlта имет, еllы па па 
хон пелак муват мир кутэlан кассат.
Касапса порайн ипуляh арсыр харат ру-

питсат. Мир еlпийн ариты-якты ёх хуl 
веlпасlаты эlты арат арисат па якат яксат. 
Мет сыры Югра мув уйтаh ариты нэ Вера 
Кондратьева арlаl арыйс. 
Там порайн муh хощева Ямал мув 

Пулhават вош эlты уйтаh Валентин Валь-
гамов хоттэl мохиlаl пиlан ёхтыlыйс. 
Lув шеhк хорамаhа арыйс, щи томпи lув 
имеl туса арыйс па якас. Похhаlаl ищи 

Ёмвошн ай хопатан касапса ус

арысhан па нарасlысhан. Шеhк умащ 
хуlантты усат. 
Еllы Югра мувев эlты ёхтам арыты-якты 

ёх ётнхот альсат, щит «Ёмвош ёх», «Моньщ 
хот», «Овас хорамат» па па тахайт ёх.  
Ай хопаh касапса кат хатl манас. Щишн 

хопаh касапсэт кутан арсыр верат lэщатман 
ус. Ар оl Россия мувев Овс мир арсыр ка-
сапсэт lэщатты ху Алексей Кыласов «Облас 
– лодка памяти» lуhатты нэпек ханшас. 
Касапсайн lув щи киникайl аляс. Там 
нэпекан арсыр шоши мир эlты ханшман 
уl, щи кутан ханты мир поэтесса Мария 
Кузьминична Волдина (Вагатова) эlты. 
Ёхи хащам хатlан оша йис: икет кутан 

Виталий Русскин (Сурханl район), имет 
кутан Олеся Тэвлина (Сурханl район), па 

хон пелак мув эlты Аб-
дул Хамид (Гана мув) па 
lув пиlэlан Югра мув 
ху Николай Сухих нох 
питсат.
Кат хатl сыс мет ту- 

са Сурханl район ханты 
икет па имет ай хопан 
lоваlман кассат.

Людмила Шульгина 
ханшам потар

Там ванан Ёмвош пуhаlан уlты Гор-
ной посаl хоща шоши па мойh мир ай 
ханты «облас» нэмпи хопатан кассат. 
Облас – щит хатl этты пелак хантэт 
хоп, овс хантыlув тайты ай хоп эlты 
lув еша па хорпи. Ин тый 300 моlтас 
хоят, щит Югра мув ёх па па хон пе-
лак Бангладеш, Боливия, Гана, Замбия, 
Иран, Камерун, Китай, Мали, Марокко, 
Молдова, Тунис, Турция муват эlты 
мойh ёх касты ёхтыlысат. 

(Оԓаӈ шупаԓ № 28 ԓуӈтаԓн)

Өс сарнам мән, мән, өс ԓӑв. Әй пӓлкәԓ, 
па пӓлкәԓ тт әнтэм. Тт суҷәӽтәԓ ещё. 
Панә тэԓиԓта ӄйаӽи мӱвә њӑвәм: «Ти 
ԓӑв йырэӄсәм ԓатнә, ту ԓӑӄӄәӈ йӑӄӄән әй 
пӓләк ԓин-ԓинә вәйиттән, әй пӓләк йаӽа 
ԓипты. Итпә ту йәмәԓ-туњәԓ туњиԓәԓ». 

Өс сарнам мән, мән. Өс әй тоӽинә 
ԓӑв. Туминт вйәӈ ԓӑвҷәӽ. Әй лота әнтә 
ӄӑнәԓ. Әссӈнам мата йэкмин суҷәӽтәԓ, 
нэвәрԓ. 

Тэԓиԓта ӄйаӽи мӱв йастәԓ: «Ти ԓӑв 
тит пориԓәмаԓ ԓатнә, йаӽа әйнам мата 
т мәй, рт ӄөнә әйнам йаӽа ԓипты, 
ԓин-ԓинә әй пул пә әнтә вәйәккән. Итпә 
ту йәмәԓ-туњәԓ туњԓәԓ».

Өс сарнам мән, мән. Өс әй тоӽинә 
әнәԓ ӄота ти йвәт, тт ту пӓрт пуләккәԓ, 
сувәм пуләккәԓ ԓуњтиԓӽән. Йӑӄә ԓӑӈ, 
әнәԓ мӑри икиҷәӽ ыԓән ӑԓаԓ. Тртәӽԓәԓ. 
өс әнәԓ мӑри имиҷәӽ тт нөмән омәсԓ. 
Панә ту имиҷәӽ йастәԓ:

– Нӱӈ мӱват йӱвән уҷийа?
Панә ԓиттат-уҷ ԓипәттәӽ. Ту ӄө 

йастәӽ:
– Өс ма ма кињтаӽэм әнәԓ ԓуӈӄнә-

каԓтнә китԓөйәм.
Панә чайат-уҷ йэњәԓты. Әй ԓатнә 

иминә ту ики нӄ рӱвәттаӽә вӓри. Ту 
ики тртәӽԓәԓ. Ту иминә рӱвәттаԓнә, 
ту икинә вӓрәӽԓәма ту ики кӱҷ тәӽә 
саӈккинт, тэм өвпи мӓҷа йвәттаӽә йәӽ. 
Туким пәрӽи птәӽмин тукима йәӽ. 

Панә ту икинә пыриԓи:
– Вәԓэ нӱӈ мӱвәннә тәӽә китө?
– Өс ма мӱвәннә китԓөйәм, – ту ӄө 

йастәԓ, – ма кињтаӽэм әнәԓ ԓуӈӄнә-
каԓтнә китөйәм.

Шпәрӄи

– Нӱӈ, кәс, мӱвәԓи кәнҷҷаӽә китө? 
Вәс ма наркас йуӄӄән, ныӈ йуӄӄән. 
Йәӽәм йастәԓ, ԓӱв йәӽәԓ ӄӑԓәм ԓатнә 
твә пӑнӽәԓ.

– Тӑӄа мәна йӑӄәнам! Мәна йәӽән 
Tрәм Ӄон ӄота! Панә өвпиԓаԓ пӓләккә 
йәӽтыԓа. Панә сорӽа йӑӄәнам нӱрәӽта, 
ту имэ ыԓә тӑврәм ԓӑпас йаӽнә ӓвәттаӽә 
вӓри.

Панә йӑӄәнам әй тә твәнә тыр- 
ӽәԓтәтәӽ.  Әй ту йӑӄәнам тырӽәԓтәмаԓ 
ту њӑмрәӽ ԓӑвәт, ԓӑв пӓлкәт, ту вањәм-
ԓуԓ пӓлкәт, њԓ пӓлкәт, вуйԓаԓ, мӱвә 
әнтә. Мӑҷӽа тырӽәԓтәтәӽ. Әй ԓатнә 
ти, кэм пӑтәӄинт, йаӽ тӑйтә воҷа, воҷ 
йӓҷәӽа, панә ту Tрәм Ӄон ӄота ԓӑӈ, 
сорӽа мата, өвпит пӓләккә йӓвтәԓ, панә 
ту наркас йуӄӄән, ныӈ йуӄӄән тәӽә йӑӄә 

нрэӄинтӽән. Панә өс ӄутәԓнам 
нӱрәӽтәӽ. Тв кӱҷ йвәт, пыӄэм 
ӓпәԓ, ԓӱй ӓпәԓ. Па ӄө ԓайәмнат, 
па ӄө пиланат, нӄ сӓвриԓәԓ, ԓөнт 
пӓӈкнат, кэвинат. Ту вӑӄ кӱрап ԓӑпас 
ӄонт ӓвәтӽиԓәт, ту нэ нӄ вәйӽиԓәт. 
Панә ту сар иԓә китәԓ панә ныӈәԓ 
нӄ ти вәйтәӽ.

Өс ӄвԓи вԓәт, ванԓи вԓәт, 
әй ԓатнә ту әнәԓпи лэлиԓ өс кэм 
љивәт. Ту айпи мӑњиԓ ӄот турпа 
тйнам ӓӈкрәмтәӽ. Ту турпа тйи 
най њаԓәм саӈки мҷә, саӈки, трәм 
вӑӽ мҷә толәӽԓәԓ. Әйпа твнам ӑԓә 
пӑнәмты. Ԓәӽ-ԓәӽә турпа тйнам кӱҷ 
ӓӈкрәмтәӽ, ӑԓә ӄуй амп ԓәӽ тйәли 
рӓвисԓәԓи, панә вотнә пәртӽә твә 
пвԓи, ӄот өвтыйа рӓвисԓәԓи. Йӑӄә 
ԓӑӈ, панә ту йәӽәԓнам йастәӽ, Трәм 
Ӄона:

– Йа, нӱӈ, ати, Tрәм Ӄон всән. 
Панә тэнә: тм мӑњэм ӄот турпа 

тйнам ӓӈкрәмтәм, ту най њаԓмәԓ саӈки 
вӑӽнам ӑԓә ӄҷәӽԓәӽ.

Мәӈ өс ӑԓә ӄуй амп ԓәӽ тйәли иты, 
най њаԓәм рӓвисԓәԓи, панә вотнә әй тт 
тԓат, пәрӽи рӓвисԓәԓат.

– Сӓ-сар, ԓӱват мәта ура вӓртә вӓр 
вӑԓԓ.

Панә өс ту љӓвәԓа йастәӽ, мәттә, тәӽә 
выӽиттән ту ай пӑӽ. Ту ай пӑӽ өс твә 
вуӽи. Йастәԓ атиԓ ԓӱватынам:

– Ма йәӽәм ӄӑԓәм ԓатнә арәӽ арӽи 
йуӄӄән, моњт моњти йуӄӄән тйәм. 
Әй пӓләкнам кирәӽԓәԓӽән – сот арәӽ 
арәӽԓәԓӽән, әй пӓләкнам кирәӽԓәԓӽән 
– сот моњт моњтԓәӽән. Ма тутӽәԓам 
нӄ кәнҷҷә ким әнтэм. Ԓӱв нӱӈ твә 
йӑӈӄтаӽә ӄл вуԓән.

Панә ту пӑӽ йӑӄәнам мән. Йисмин 
мәнәԓ әтә. Йӑӄә ԓӑӈмаԓнә сӓм 
йәӈкԓаԓ иԓә мөӈԓәмәԓ, панә йӑӄә 
ԓӑӈ. Имиԓ йастәԓ:

– Трәм Ӄон йәӽәннә мӱвәԓи 
йәм йасәӈат йастө? Њӑӽмин вәԓэ 
йӑӄә ԓӑӈән.

–  Мӱвә мрт әнтә арӽәм-њӑвмәм, 
ӑԓә мәрт!
 –  Әй ту арит йисмин вәԓэ тә- 
ӽә йӱвән, –  ту кӧт пәтаԓ тв 
ҷӱҷәмтәтәӽ, – сӓм йәӈкԓа пә та, 
әттыт! Ма киҷәм вԓ, әй сӓм йәӈк 
ыԓә әнтә кӧрәӽтаӽә. 

 (Еԓԓы па уԓ)

Аграфена Сопочина нэпека 
ханшсаԓԓы

СУРГУТСКИЙ
ДИАЛЕКТ

(Оlаh шупаl № 28 lуhтаlн)

Щиты хухlас-хухlас па амуй хота щи 
lоhас. Ими Хиlы иl навармас па щи 
отэн lоhам хот пуhlа хухlас. Ов пуhаlан 
хуlантман щи lойl. Хот эlты щащаl: 
– Там олы-молы от, таhха, моlты вера 

китыlыса… 
Ими Хиlы па щи тур сый хуlаl: 
– Щи похлэhки, таhха, нэмоlты ант 

верас. Эвие, яhха я, яйена нёта! 
Ими Хиlы хуlсаllы, эви нох lойс, 

картэh сэваl эlты сорни сый, щел ох 
сый щащаl. Ким щи этас. Вантаl Ими 
Хиlы: щи хорасаh эвие lойl, хатl хорпи 
хорасаh, тыlащ хорпи хорасаh… Этас, 
вантсаllы хот пуhаl па пуhаl хота 
lоhас. Ими Хиlы иl навармас па щи 
хот пеlа манас. Хот lоhlа нох хуhхас, 
кур вус хуват хуlантаl, lыпийн ахой 
ястас: 
– Эвие, амуй айкеl тусан? 
– Ащики, наh ащеман, вох- 

сайн. Яйем хотащ йис: уhlаl пеlа 
алиlыйl, нэмоlты ястаты ант 
верытаl. Lаlтаl порайн хащ лап 
омасlа. 
– Хоты па йис? Аlпа, Ими Хиlы 

пеlа моlты ястыlыйс. Наh мана, 
ма ин ёхатlам. 
Эвие ким этас па хотаl пеlа 

манас. Туп хота lув lоhас, Ими 
Хиlы иl навармас па щи хот пеlа 
хухаlмас. Па щи хот lоhlа нох 
хуhхас, па вантыlыйl: пиращ ики 
йиl, охаl иса вотам. Хот пуhlа 
ёхтас па ёхи lоhас. 
– Я-а. Хоты йисты? 
– Ай отэв хататlыты яhхас па 

ахоты йис, ант уйтlэв. 
– Похиев атом вер тайl. Аlпа, 

lув Ими Хиlы хоща ёвартыйс. Ин 

Ими Хиlы па Ялань пошах

Ими Хиlы пиlан яма потарты 
мосаl. 
– Хота па Ими Хиlы уйтlув? 
– Lув тата щи, хот lоhаlан омасаl 

па муh потарlув хуlантаl. 
– Муй lувеl ястаlув? 
– Хоты нэрыlув? Иlампа, lувеlа 

эвев нэhа маlэв. Эвие, мана Ими 
Хиlы хоща, яйен наhен, аlпа, 
еша щаль. Мана, Ими Хиlы уйта 
па lув пиlэlан потарта, нэhа 
наhен ат вуllы па яйен таlаhа ат 
верlаllы. 
Эвие, тышман, ким этас: 
– Ими Хиlы, яйем таlаhа верты 

мосаl.
Эвие еша тыеl-тохеl карэмийс 

па хот lыпия lоhас. 
– Ими Хиlы пиlан потарсан? 
– Потарсам щи. 
– Потарсан ки, ям щи. Мана, 

яста, муh lувеlа наhен нэhа ма- 
lэв, нэhа туlэв.

Эвие па щи ким этас: 
– Хоты нэрыты? Щи параl. Яйем 

яма веры, щит ураhан ма наhена имия 
питlам. Яйем, аlпа, наh хощаен ёвар-
тыйс? 
Ими Хиlы потарсаllы, хоты вер ус. 
Ялань ики ястаl: 
– Ими Хиlы, щи lоват ям вера! 

Номасlан туhа ат керlаlат: похем таlаhа 
веры, эвем щи сахат нэhа вуйи. Эвием 
сэвlаl lыlаh сыйн щащlат: Сорни па 
щел ох сый щащаl, аlаhсахат щищкет 
щита арыlат. 
Ими Хиlы lаварта lаlмас: 
– А-на-на! Самем щи эсаlса! 
Lыпем щикем атом ус. 
Ащеlан па щатщеlан Ялань пошах 

ляватты питщаса: 
– Наh па хоты йисан? Муя щиты уllан? 

Ими Хиlы ки ант ёхтас, амуй, lуlан, 
муh ин версув? Lув ям хоят уlмаl. Наh, 
lуlан, ин няlамlы яhхсан. 
Щаlта lый ун поры версат.

Любовь Возелова нэпека 
lэщатам монщ

Хорат потарlат

Йис пора эlты ханты хоятlув 
хуl веlман усат. Няврэмат аh- 
киlаlа-асиlаlа нётсат, имет – 
икиlаlа. Там порайн иситы си. 
Панlаlан таlаh хоттэlатан хуl 
веlпасlаман уllат. 

«Панзи» веlпасlаты тахайн 
lапат хоттэl lуh-сус рупитаl. Lув 
кутэlан Максароват ёх хуlам хоттэl. 
Вениамин Максимович па Ирина Кон-
стантиновна Питласовhан хольмаh моlтас 
таl сита хуl веlпасlаман рупитсаhан, 
ин пенсияйн уllаhан. Туп уlты 
тахаеlа таl сыс ёхтыlыlhан: хоlап 
опсыlыlhан, шумах, хуl вой lэ- 
сятыlhан, хуl, вой, вонсямот 
сопасlыlhан. Ин lув уlты па- 
нэlан эвеl ийикеl пиlан хуl 
веlман уllаhан. 
«Фонарный» нэмпи пухар мет 

оlаh веlпасlаты таха ус. Там по-
райн «Ем варан» рупитты ёх, еlпи 
сита хуl мосятысат. Хун Асан 
хуl ант веlты партапсайт этсат, 
lув Кеваh ёхана касаlты партсайт. 
Ин сита хут хоят рупитаl: Валерий 
Геннадьевич Туляхов, Родион Арка-
дьевич Кельчин, Александр Алексеевич 
па Геннадий Алексеевич Лейпожихhан, 
Николай Евгеньевич Филиппов па Пётр 
Владимирович Иванов. 
Там лопасан Lорвош рыбоучастка 

lуhтасты «Панзи» па «Ем вар» хуl веl- 
пасlаты панhан хося рупитты хоятlув 
эlты хорат вантаты. 

Альбина Тырлина ханшам потар 

Йис пора 
туты верэв


